
ARQUITECTURA  I 
Axudas para os locais comerciais da cidade histórica      
O Consorcio de Santiago aprobou na súa Comisión Executiva a convocatoria 
de axudas do “Programa Localízate”, destinado a mellorar a accesibilidade e a 
eficiencia enerxética, a imaxe exterior e o acondicionamento interior dos locais 
comerciais da cidade histórica. Darase preferencia á apertura de novos locais 
actualmente sen uso.


Talleres para que os cidadáns melloren a xestión  
da enerxía nas súas vivendas
Baixo o lema Rehabilita con enerxía!, o Consorcio de Santiago celebrou na Galería 
Sargadelos varios talleres participativos para que os cidadáns melloren a xestión 
da enerxía nos seus fogares. Ademais, programáronse obradoiros didácticos para 
nenos, que continuarán os sábados 4, 11 e 18 de xuño. E os interesados puideron 
realizar consultas sobre a eficiencia enerxética das súas vivendas ou edificios no 
propio Consorcio, atendidos por expertos neste eido.


PUBLICACIÓNS  I 
A historia debuxada de Compostela
O Consorcio de Santiago e Alvarellos Editora acaban de publicar 
unha nova edición actualizada e revisada de “Los orígenes de 
Compostela. Una historia dibujada” do arquitecto Arturo Franco 
Taboada. O  autor interpreta a través dos seus debuxos máis de 
dous mil anos de construción da cidade.


MÚSICA  I 
Cristina Pato e Santiago Auserón coa RFG           
A Real Filharmonía de Galicia acompañará á gaiteira Cristina Pato en tres 
concertos en xuño: o 2 en Santiago, no que será o último desta temporada, o 
3 en Vigo e o 4 no compostelán Parque Eugenio Granell, unha cita ao aire libre 
e gratuíta dirixida ao público infantil e familiar. A orquestra estreará Viúvas de 
vivos e mortos, composta polo galego Octavio Vázquez. 
E o 15 de xuño a RFG poralle música á voz de Santiago Auserón no Auditorio 
de Galicia. O público poderá escoitar un total de 16 cancións do artista, do 
repertorio de Radio Futura e de Juan Perro. 


Concertos dos alumnos de 
Especialización Orquestral
Os alumnos do Curso Avanzado de 
Especialización Orquestral da Escola de 
Altos Estudos Musicais están a realizar 
unha serie de concertos fin de curso no 
Paraninfo da Universidade de Santiago. 
Os próximos serán os días 6, 7 e 8 de 
xuño. E os estudantes que alcancen o 
nivel de excelencia interpretarán como 
solistas un programa acompañados 
pola Real Filharmonía de Galicia, o 22 
no Auditorio Abanca de Santiago.






